
 

 

Äntwert vun der Madamm Gesondheetsministesch op d'parlamentaresch Fro n° 7893 vum 18. 
Abrëll 2023 vum honorabelen Deputéierten Här Marc Lies.  

 

Ass d’Regierung bereet, fir d’Käschte vum Vaccin Shingrix vun deene Leit ze iwwerhuelen, déi sech 
tëschent dem 26. September 2022 an dem 31. Mäerz 2023 géint Gürtelros impfe gelooss hunn? 

Wa jo, wéi fonctionéiert de Remboursement an der Praxis? 

Wann nee, fir wat net? 

Lëtzebuerg ass effektiv säit Mëtt Abrëll 2023 eent vun den éischten Länner, wou den Impfstoff géint 
d’Gürtelros (Zona) komplett gratis zur Verfügung gestallt gëtt fir verschidde Gruppen vu Risikopersounen 
(eeler Leit 65+, Leit mat Immunschwäecht). De Conseil supérieur des maladies infectieuses hat dëst esou 
virgeschloen a sengem Avis vum 26. September 2022. 

Wéi bei all Recommandatioun fir nei Impfungen gouf et och an dësem Fall e kuerzen Délai vun e puer 
Méint iert d’Impfung am Kader vum nationalen Impfprogramm gratis disponibel war. Dëst ass bedéngt 
doduerch, dass et keen Automatismus gëtt zwëschen enger Recommandatioun vun engem Conseil 
supérieur des maladies infectieuses, deen e konsultativen Avis gëtt, an enger Décisioun duerch 
d’Regierung, fir dëst an den nationalen Impfprogramm z’iwwerhuelen an domat déi néideg finanziell 
Mëttel zur Verfügung ze stellen. D’Regierung huet  dës Décisioun am Fall vum Vaccin géint de Zona, zäitno 
an zwar den 5. Oktober 2022 geholl. 

Well d’Käschte vun dem Vaccin awer héich sinn, wéi den honorabelen Deputéierten selwer vermierkt 
huet, a well zwee potentiell Ubidder um Marché waren, hätt missen een europäeschen marché public 
gemaach ginn. Dëst konnt awer vereinfacht ginn iwwert eng Procédure de marché négocié sans 
publication, déi den 10. Oktober bei der Commission des soumissions ugefrot gouf. No Accord vun der 
Commissioun, huet schlussendlech just een Ubidder eng Offer gemaach an e Liwwerkontrakt fir déi nächst 
dräi Joer konnt ofgeschloss ginn. Et huet och missen beim Finanzministère een dépassement budgétaire 
vun dem “Budget vaccins” ugefrot ginn. 

D’Délaien déi mat dësen administrativen Démarchen verbonnen sinn, sinn inevitabel fir d’gesetzlech 
Bestëmmungen iwwert d’Executioun vum Staatsbudget ze respektéieren. 

Et ass dem Gesondheetsministère leider net méiglech retroaktiv e Remboursement vun Vaccinen ze 
maachen, déi virun der gratis mise à disposition vum Vaccin iwwert den hei beschriwwenen Wee, vu Leit 
individuell kaaft goufen. 

 

 

Lëtzebuerg, den 19. Mai 2023 

D'Gesondheetsministesch 
(s.) Paulette Lenert 

